
「河馬」人攏稱伊是「非洲百川之王」，伊的名是出自希臘語(英語Hippopotamus），佇非洲是公認危險的動物，性地暴躁，屬大型草食野生動物，肥肭肭（puî-lut-lut）的身軀無半支毛合毛管孔，卻會當分泌一種紅紅黏黏的滫，若（ná）汗復若血的，保護皮膚勿會因為脫水來必（p…t）開。有時成癩瘑（thái-ko）愈行愈放屎尿，復用伊的尾加屎尿撇一下撇一下，撇到歸四界，河馬佇咧爭鬥時，會用屎作暗器潑對方。看起來感覺有淡薄仔癩瘑的行為，其實對整個生態是有益；是生活佇半陸地半水也會適應鹹水的族群。
日時仔為著保持身軀清涼，攏滯佇水裡，干若鼻仔合目睭浮出來佇水面，佇水裡逐家靠相偎；佇水裡公的有領域（hçk）性，生湠合生產的時，攏會發生公的河馬為著掌控延伸水域，來發生戰爭；卜暗仔出來食草的時卻是愛單獨行動，佇陸地in無領域性，身軀肥摺摺（tsih-tsih），予人料想未到的是伊佇陸地上行動成緊。

暗時咧看做野生動物的電視節目，有二隻三噸外的「河馬」咧爭地盤，相咬咬到身軀全全的傷，老「河馬」身受重傷，連尾椎都予另外彼隻少年的咬斷，實在成殘忍，雖然畫面有處理過，但是，看著！我心肝亦是成艱苦，勝者為王，少年「河馬」贏企佇老「河馬」的身軀頂，宣誓地盤，喙擘開開咧示威。
影片復來是老「河馬」拖著沉重的腳步，一步一步行向水，隨片的字幕出現「老河馬身受重傷，敢有法度活落去？」有一隻鱷魚慢慢趖偎伊身邊，伊隨大喙擘開加趕走，字幕復出現「河馬也是有喟力保護伊家己，雖然in成惡（ok）賢相咬，不擅時都咬到身軀大孔細裂，但是，伊的皮卻是成稀奇，會自動產生抗生素，所以水復較月奄月贊（am-tsam）甚至攏是大便嘛未發炎，即種的鬥法對in的生存，並未產生啥物大威脅」，上驚的是一個人、一隻河馬、一枝銃"碰碰"二聲。
人佇根本上是一個自認為較高等的物種，為著家己生存合利益，凊彩去支配、犧牲另外一寡予人認為是較低級的物種，大自然的生態雖然是「適者生存，不適者淘汰」，但是，自然永遠逮未著貪心人的破壞。
眾生平等，無需求道無殺害，逐個人心目中，若攏起一座自然、和諧的生態樂園，為著咱的未來合後代，拒絕買賣使用強要絕種的野生動物，尊重性命，了解野生動物對人生存有絕對的重要意義，安呢一定會復較濟人，來關愛地球上的野生動物。
